
        POLÍTICA DE BENESTAR SOCIAL

ADDENDA  Ó  «CONVENIO  DE  COLABORACIÓN  ENTRE  A  CONCELLERÍA  DE
POLÍTICA SOCIAL DO CONCELLO DE VIGO E A “FUNDACIÓN CASA DE CARIDAD
DE VIGO – HOGAR S. JOSÉ” PARA O SOSTEMENTO DO COMEDOR SOCIAL “LA
ESPERANZA” E UNIDADE DE HIXIENE ASOCIADA (2019 – 2021)».

En Vigo, o [data da sinatura electrónica]

COMPARECEN

Dunha parte,

A Concelleira delegada da Área de Política de Benestar Social do Concello de Vigo, Dª Yolanda Aguiar
Castro, asistida pola Secretaria de Goberno Local, Dª. Mª Concepción Campos Acuña.

Doutra parte,

Dª María Fernanda García Rodríguez, con DNI nº 10854769-B, con enderezo para os efectos de notificación
na rúa S. Francisco nº 69 de Vigo.

INTERVEÑEN

Dª. Yolanda Aguiar Castro, na súa condición de Concelleira delegada da Área de Política de Benestar Social,
segundo os Decretos do Alcalde – Presidente do Excmo. Concello de Vigo, do 18 de xuño de 2019, de
estruturación dos servizos corporativos municipais e delegación de competencias xerais e do 26.06.2019, de
delegación de competencias específicas nos/as concelleiros/as delegados/as de Área (Apdo. segundo, Pto. 5).

Dª María Fernanda García Rodríguez, actuando en representación da «Fundación Casa de Caridad de Vigo –
Hogar San José» (CIF G-36626174), segundo así resulta da escritura pública de modificación de Estatutos
achegada, asegurando a comparecente que tales facultades non lle foron revogadas.

Dª.  Mª Concepción Campos Acuña,  Secretaria de Goberno Local,  ós meros efectos de asistencia á Sra.
Concelleira delegada e dación da fe pública no outorgamento do presente documento.

As  comparecentes,  no  concepto  en  que  interveñen,  recoñécense  recíprocamente  a  lexitimación  e  a
capacidade legal necesaria para o outorgamento e formalización do presente Convenio e, como antecedentes
e motivación deste acordo de vontades,

EXPOÑEN

I.- Que a «Fundación Casa de Caridad de Vigo – Hogar San José» ten entre os seus obxectivos a atención e
promoción  das  persoas  en  situación  de  desvantaxe  social,  desde  o  principio  da  autodeterminación  e  a
promoción persoal e social. Adícase á atención das necesidades básicas das persoas excluídas ou en risco de
exclusión social que residen, temporal ou permanentemente, en Vigo, proporcionándolles prioritariamente
alimentación e aseo persoal, a través dun comedor social e dunha unidade de hixiene vinculada a este.

II.- Que o “Comedor de la Esperanza” e a súa unidade de hixiene, dependentes da «Fundación Casa de
Caridad de Vigo – Hogar San José», constitúen un equipamento propio dos servizos sociais de atención
primaria da cidade, sendo esta Fundación unha entidade sen ánimo de lucro que ven asistindo ás persoas en
estado de necesidade desde hai moitos anos en colaboración cos servizos sociais municipais.

        POLÍTICA DE BENESTAR SOCIAL

III.- Que o Concello de Vigo é coñecedor da existencia dun colectivo de persoas en situación de emerxencia
social que teñen a necesidade de acudir a este recurso para poder subsistir nunhas condicións minimamente
dignas, sendo complementario dos recursos propios dos servizos sociais do Concello como, por exemplo, o
comedor social do Albergue – CIIES da rúa Marqués de Valterra.

IV.- Que por esas razóns  o 14.05.2019 foi asinado polas partes o  «CONVENIO DE COLABORACIÓN
ENTRE A CONCELLERÍA DE POLÍTICA SOCIAL DO CONCELLO DE VIGO E A “FUNDACIÓN
CASA DE CARIDAD DE VIGO – HOGAR S. JOSÉ” PARA O SOSTEMENTO DO COMEDOR SOCIAL
“LA ESPERANZA” E UNIDADE DE HIXIENE ASOCIADA (2019 – 2021)», aprobado na sesión ordinaria
da Xunta de Goberno Local do 03.05.2019  (Exp. núms. 180811/301 e 180812/301).

V.  Constitúe,  pois,  o  obxecto  do  Convenio  de  colaboración  a  regulación  dos  termos  da  concesión  da
subvención  directa  prevista  nominativamente  nos  orzamentos  xerais  do  Concello  de  Vigo  a  favor  da
«Fundación Casa de Caridad de Vigo – Hogar San José» para o sostemento do  comedor social “Comedor de
la Esperanza” situado na rúa S. Francisco nº 69, que conta cunha unidade de hixiene asociada.

VI. En virtude deste Convenio, a «Fundación Casa de Caridad de Vigo – Hogar San José» comprometeuse a
colaborar co Concello de Vigo na  atención e promoción das persoas en situación de desvantaxe social  e,
concretamente a:

«1º) Xestionar o funcionamento dun comedor social e dunha unidade de hixiene vinculada a este, para a
atención de persoas en situación ou risco de exclusión social con necesidades de manutención e de hixiene
persoal, que residen temporal ou permanentemente neste Concello,  sen distinción ideolóxica, relixiosa ou
étnica. Ó comedor poderán acudir as persoas directamente ou derivadas polos servizos sociais de atención
primaria do Concello.

2º)  Ofrecer  a  través  dos  citados  equipamentos  un  servizo  de  almorzo  ou  xantar  para  persoas  con
necesidades de alimentación e un servizo de duchas e roupeiro que cubra as necesidades básicas de hixiene,
roupa e calzado que poidan presentar as persoas usuarias. Ó longo do ano realizarán unha actividade
convivencial dun día de duración, fóra do Concello, para o que utilizarán un medio de transporte.

3ª) Cumprir coas obrigas consignadas para as beneficiarias das subvencións no artigo 11 da Lei 9/2007, de
13 de xuño, de subvencións de Galicia».

VII. Pola súa banda, o Concello de Vigo obrigouse na Estipulación Terceira ó seguinte:

«O Concello  de  Vigo,  pola  súa  parte,  comprométese  a  conceder  directamente  á  «Fundación  Casa  de
Caridad de Vigo – Hogar S. José» unha subvención para cada un dos exercicios de 2019, 2020 e 2021 por
importe de 23.000€/ano; en total, polo periodo de vixencia do Convenio: 69.000€. O gasto correspondente a
2019 imputarase á aplicación orzamentaria nº 2310.489.00.05 – “Convenio Comedor da Esperanza”.  As
achegas correspondentes  a futuros  exercicios  (2020 e  2021)  estarán condicionadas ó cumprimento dos
obxectivos  propostos  e  á  existencia  de  crédito  adecuado  e  suficiente  nos  correspondentes  orzamentos
municipais».

VIII. Con todo, como é ben sabido, o 11.03.2020 a Organización Mundial da Saúde (OMS) declarou o brote
de SARS-CoV2 como pandemia e o Consello da Xunta de Galicia do 13.03.2020 declaraba a situación de
emerxencia  sanitaria  no  territorio da  Comunidade Autónoma de Galicia  e  activaba  o Plan territorial  de
emerxencias de Galicia (Platerga) no seu nivel IG (emerxencia de interese galego), como consecuencia da
evolución do COVID-19.

Posteriormente  por  Real  Decreto  463/2020,  do  14  de  marzo,  declárouse  o  estado  de  alarma  para
a  xestión  da  situación  de  crisis  sanitaria  ocasionada  polo  COVID-19,  prorrogado  sucesivamente
(RD.476/2020, RD.487/2020, RD.492/2020, RD.514/2020, RD.537/2020 e RD.555/2020) e vixente ata o

        POLÍTICA DE BENESTAR SOCIAL

21.06.2020, co obrigado confinamento nos seus domicilios de moitas persoas e familias vulnerables que
carecían dos produtos de alimentación necesarios para subsistir e que tampouco podían acudir ós comedores
sociais da cidade.

IX. É obvio que cando as partes subscribiron aquel Convenio de colaboración no ano 2019 non podían
imaxinar nin prever as negativas consecuencias de todo tipo derivadas da pandemia do COVID-19; entre
outras, o importante incremento do número de persoas e familias en situación de grave vulnerabilidade social
que precisaron (e precisan) do reparto de alimentos básicos e o subministro diario de comidas.

Esa necesidade esencial e imprevista foi atendida de urxencia desde a Concellería de Política de Benestar
Social,  entre  outros  medios  (servizo  de cátering,  p.ex.),  derivando ás  persoas  e  familias  vulnerables  ós
comedores sociais da cidade para recoller ás comidas alí preparadas, como no xestionado na nosa cidade pola
«Fundación Casa de Caridad de Vigo – Hogar San José», que elaborou e entregou máis de 20.000 menús, co
compromiso municipal de asumir en parte o sobrecusto que representaba esa atención extraordinaria.

X. En concreto, no periodo comprendido entre mediados de marzo e xuño deste ano, no “Comedor de la
Esperanza” foron preparados e entregados un total de 21.120 menús e o custo extra deste servizo de comidas
asumido polo Concello ascendería a 21.120€.

XI. Resulta evidente que os termos e condicións inicialmente pactadas en 2019 coa  «Fundación Casa de
Caridad de Vigo – Hogar San José» resultaron completamente alterados e modificadas por causa dos efectos
directos provocados polo COVID-19, quedando completamente sobrepasadas todas as previsións para este
exercicio de 2020.

Así as cousas, a Comisión mixta de Seguimento prevista na Estipulación Décimo terceira do Convenio, logo
de diversas reunións acordou que o cofinanciamento municipal para atender ese sobrecusto fose de 1€/menú;
que representaría, aproximadamente, o 25% do seu custo real.

XII.  Por  outra  banda,  as  partes  entenden  tamén  oportuno  que  este  mesmo  criterio  obxectivo  de
cofinanciamento municipal do “Comedor de la Esperanza”, en función do número de comidas servidas ás
persoas derivadas polos servizos sociais municipais e a razón de 1€/menú (achega municipal), se traslade
tamén ó exercicio de 2021, modificando no procedente o convenio en vigor.

Ó  mesmo  tempo,  a  Concellería  de  Política  de  Benestar  Social  declara  a  súa  intención  de  aplicar
paulatinamente este mesmo criterio obxectivo ós demais convenios coas entidades sociais titulares doutros
comedores sociais da cidade que contan tamén con subvención municipal.

XIII. De acordo coa súa Estipulación Décimo primeira, calquera alteración do contido do Convenio subscrito
coa «Fundación Casa de Caridad de Vigo – Hogar San José» precisará do acordo das partes asinantes e da
autorización municipal do órgano competente e se instrumentará mediante a correspondente Addenda.

Tendo en conta o anteriormente exposto as partes,

 ACORDAN

«PRIMEIRO:  Modificar  a  Estipulación  Terceira  do  «CONVENIO  DE  COLABORACIÓN  ENTRE  A
CONCELLERÍA DE POLÍTICA SOCIAL DO CONCELLO DE VIGO E A “FUNDACIÓN CASA DE
CARIDAD DE VIGO –  HOGAR S.  JOSÉ” PARA O SOSTEMENTO DO COMEDOR SOCIAL “LA
ESPERANZA”  E  UNIDADE  DE  HIXIENE  ASOCIADA (2019  –  2021)»,  que  quedará  coa  seguinte
redacción:

««TERCEIRA.- O Concello de Vigo, pola súa parte, comprométese a conceder directamente á «Fundación

        POLÍTICA DE BENESTAR SOCIAL

Casa de Caridad de Vigo – Hogar S. José» unha subvención no exercicio de 2020 por importe de 44.120€.
O exceso sobre os 23.000€ consignados xa na aplicación orzamentaria nº 2310.489.00.05 – “Convenio
Comedor da Esperanza”, que é de 21.120€, concédese  con carácter excepcional e por razóns de interese
público, social e humanitario ó abeiro dos Arts. 22.2.c) da LXS, 19.4.c) da LSG e 67 do RD.887/2006 e, no
mesmo sentido,  na  Base  nº  38,  Apdo.  5.2,  das  de  execución  dos  orzamentos  municipais  e  poderá  ser
financiado  con  cargo  á  aplicación  orzamentaria  nº  2310.480.00.00  –  “Axudas  a  familias  e  fondo  de
emerxencia desahucios”, por tratarse de axudas de emerxencia para alimentos entregadas en especie.

No exercicio de 2021, sempre que exista  crédito adecuado e suficiente nos correspondentes orzamentos
municipais, a subvención a percibir pola «Fundación Casa de Caridad de Vigo – Hogar San José» para ese
mesmo fin será doutros 23.000 €. A maiores, de resultar necesario atender a máis persoas e familias en
situación de vulnerabilidade derivadas polos servizos sociais municipais, o importe da achega do Concello
incrementarase a razón de 1€/menú ata un máximo de 54.750€, equivalente a 150 comidas diarias durante
365 dias».

SEGUNDO: A presente Addenda estará en vigor durante a vixencia  que resta do Convenio subscrito o
14.05.2019 entre a Concelleira delegada de Política de Benestar Social e a representante da «Fundación Casa
de Caridad de Vigo – Hogar San José».

E  en  proba  de  conformidade,  as  partes  asinan  esta  Addenda,  por  duplicado exemplar,  no  lugar  e  data
expresados no encabezamento, de todo o que eu, como Secretaria de Goberno Local, dou fe.

POLO CONCELLO DE VIGO,
A CONCELLEIRA DE POLÍTICA DE BENESTAR SOCIAL,
Asdo.: Yolanda Aguiar Castro

                                                                                                      Perante mín,
A SECRETARIA DE GOBERNO LOCAL,

 Asdo.: Mª Concepción Campos Acuña

POLA «FUNDACIÓN CASA DE CARIDAD DE VIGO – HOGAR S. JOSÉ»,
Asdo.: María Fernanda García Rodríguez

